
GOUVÈNÈ HOCHUL ANONSE ACHÈVMAN DEVLOPMAN LOJMAN A IZAJ MIKS KI 
KOUTE 133 MILYON DOLA NAN BROOKLYN  

  
Raven Hall ofri 216 kay abòdab ak espas komèsyal nan katye Coney Island  

  
Devlopman an gen ladan 77 apatman avèk sèvis sipò sou plas pou fanmi ki nan 

sitiyasyon sanzabri  
  

Foto yo disponib isit la  
  
Gouvènè Kathy Hochul te anonse achèvman devlopman lojman abòdab epi ki bay sipò 
ki koute 133 milyon dola nan katye Coney Island nan Brooklyn. Devlopman an, ke yo 
rekonèt kòm Raven Hall, gen ladan 216 apatman abòdab ak espas komèsyal nan 
premye etaj la. Swasant disèt apatman rezève pou fanmi ki nan sitiyasyon sanzabri yo.  
  
"Administrasyon mwen an ap kontinye konfwonte kriz lojman an gras ak pwojè lojman 
bon kalite, nan pri ki abòdab ki pral amelyore lavi rezidan yo epi kreye kominote ki 
dinamik", Gouvènè Hochul te deklare. "Devlopman 133 milyon dola a izaj miks sa nan 
Coney Island pral amelyore kalite lavi pou rezidan yo ak tout kominote a, pandan l ap 
konstwi yon avni ekonomik ki pi djanm pou katye inik, istorik sa".  
  
Raven Hall fè pati gwo plan Gouvènè Hochul la pou fè lojman pi abòdab, ekitab ak pi 
estab. Ane sa a, Eta a pare pou l atenn objektif Plan Lojman aktyèl li a pou kreye ak 
prezève 100,000 kay abòdab ak 6,000 kay ak sèvis sipò. Gouvènè Hochul ap bati sou 
efò ki pote siksè sa a ak yon pwopozisyon pou yon nouvo Plan Lojman, sou senkan k 
ap koute 25 milya dola pou kreye ak prezève 100,000 kay anplis nan zòn iben ak riral 
yo toupatou nan New York ki gen ladan 10,000 kay ak sèvis sipò.  
  
Raven Hall se yon bilding 22 etaj ki gen 216 apatman ak 8,500 pye kare espas 
komèsyal nan premye etaj la. Devlopman an gen ladan yon garaj pakin piblik peye.  
  
Gen 193 apatman pou fanmi k ap touche 60 pousan nan Revni Mwayen Zòn (Area 
Median Income, AMI) lan oswa pi ba ak 22 apatman se pou fanmi k ap touche jiska 90 
pousan AMI. Genyen yon apatman pou yon sipè-entandan.  
  
Devlopman an gen ladan 77 apatman ki rezève pou fanmi ki nan sitiyasyon sanzabri ki 
pral gen aksè ak sèvis ak pwogramasyon sou plas New Destiny Housing founi. Sèvis ak 

sibvansyon lokasyon pou fanmi sa yo ap finanse pa Inisyativ Lojman Sipò Empire State 
(Empire State Supportive Housing Initiative) la epi se Biwo pou Asistans Tanporè ak 
Andikape (Office of Temporary and Disability Assistance, OTDA) Eta New York la k ap 
administre li.  
  
Raven Hall se dezyèm faz yon devlopman sèt faz nan Bath Site Coney Island, yon 
pasèl de blòk ki gen prensipalman teren yo ki vid oswa pa byen itilize. Sitiye ant twotwa 
a ak Surf Avenue, pasèl la separe pati lès ak lwès katye Coney Island. Reyamenajman 
an konsevwa pou amelyore koneksyon pyeton ant de bò yo epi ogmante sikilasyon 
pyeton sou koridò a.  
  
Ekipman rezidansyèl yo nan Raven Hall gen ladan yon sal kominotè avèk yon gwo 
teras, yon sant kondisyònman fizik, yon sal pou timoun, yon sal pou lesiv ak yon depo. 
Devlopman an sitiye nan 500 pye ak Plaj Coney Island ak Twotwa a epi nan distans 
pou mache ale nan Akwaryòm New York la, Anfiteyat Ford la, yon jaden kominotè, 
restoran, plizyè arè otobis ak yon gwo estasyon metwo.  
  
Ekip devlopman an gen ladan Georgica Green Ventures, LLC, ak New Destiny Housing.  
  
Non pwojè Raven Hall la pote omaj ak Ravenhall Baths, pi gwo pisin dlo sale nan 
Coney Island ki te ouvri kòm yon otèl an 1867 epi te detwi nan yon dife an 1963.  
  
Finansman Eta pou devlopman 133 milyon dola a gen ladan 19 milyon dola obligasyon 
pèmanan ki gen egzansyon fiskal, Kredi Enpo Federal ak Eta sou Lojman pou moun ki 
gen Revni Fèb ki jenere 50.2 milyon dola nan fon pwòp ak 16.2 milyon dola nan 
sibvansyon ki soti nan Biwo Renouvèlman Kay ak Kominote (Homes and Community 
Renewal, HCR) Eta New York la. Depatman Prezèvasyon ak Devlopman Lojman nan 
Vil New York la te bay 36.7 milyon dola atravè pwogram Asistans pou Moun ki Gen 
Revni Trè Fèb ak Fèb.  
  
Premye faz reyamenajman Bath Site la, ke yo konnen kòm Surf Vets Place, te fini an 
2019 epi gen ladan 135 apatman pou fanmi ak veteran ki sanzabri yo. Se HCR ak HPD 
ki te finanse pwojè a.  
  
Se yon pwojè kle nan renouvèlman katye sa kote Kòporasyon Devlopman Ekonomik 
New York ak Vil la te envesti nan amelyorasyon enfrastrikti yo.  
  
RuthAnne Visnauskas, ki se Komisè Renouvèlman Kay ak Kominote yo, te 
deklare, "Envestisman Eta a nan Raven Hall pral kontinye revitalizasyon Coney Island 
kòm yon kominote bò lanmè ki dinamik ak divèsifye epi yon pi bon plas pou viv. Avèk 
216 apatman ak espas komèsyal, rezidan yo pral kapab viv nan pri abòdab ak konfòtab 
jis a kèk pa de twotwa istorik la. Sèvis sipò yo ke New Destiny Housing founi 77 fanmi 
pral ede fanmi sa yo rejwenn estabilite ak atenn yon avni ki meyè. Felisitasyon pou 
Georgica Green Ventures, New Destiny ak lòt patnè nou yo dèske yo fè devlopman sa 
tounen yon reyalite".  
  



Komisè Biwo Asistans Tanporè ak Andikape, Daniel W. Tietz, te deklare, "Fanmi yo 
ki nan sitiyasyon sanzabri souvan fè fas ak pwoblèm sante ak sosyal ki kontribiye nan 
enstabilite lojman yo. Sitiye nan yon distans ki pa lwen twotwa anblematik Coney Island 
lan, Raven Hall pral bay lojman sekiritè, abòdab pou fanmi yo nan Brooklyn, ansanm ak 
sèvis sipò yo kapab konte sou yo pou byen abòde bezwen yo ak ede asire yo rete loje. 
Mwen aplodi Gouvènè Hochul dèske li fè lojman sipò se yon eleman santral plan lojman 
senkan li an".  
  
Adolfo Carrión Jr., Komisè Depatman Prezèvasyon ak Konstriksyon Lojman Vil 
New York, te deklare. "Achèvman Raven Hall make yon lòt gwo etap nan envestisman 
Vil la pou pote plis lojman abòdab ak ekipman piblik nan Coney Island. Nouvo 
devlopman sa sèvi Nouyòkè ki gen revni trè fèb ak modere yo, bay lojman sipò enpòtan 
pou fanmi ki nan sitiyasyon sanzabri yo epi mete vil nou an nan bon direksyon lè sa gen 
pou wè ak kreye lojman pèmanan ak sekiritè pou sila yo ki nan bezwen. Mwen remèsye 
ekip HPD ak patnè yo nan Biwo Renouvèlman Kay ak Kominote Eta New York la, 
Georgica Green Ventures, New Destiny Housing, Kòporasyon Devlopman Ekonomik Vil 
New York, ak responsab eli devwe nou yo dèske yo rann nouvo devlopman sa posib".  
  
Direktè Lojman Vil New York la, Jessica Katz, te deklare, "Inogirasyon sa se yon 
moman eksitan nan efò nou yo pou loje vwazen nou yo, espesyalman Nouyòkè yo ki 
nan sitiyasyon sanzabri. Pwojè tankou Raven Hall pral ede nou reponn ak bezwen 
lojman nou yo pandan sa ap asire tout katye yo gen resous ak ekipman yo merite. Nou 
eksite pou nou fè patenarya avèk New Destiny, Georgica Green ak kòlèg nou yo nan 
HCR pou sipòte pwojè tankou sila epi pa ka tann pou wè anpil lòt inogirasyon pandan n 
ap travay ansanm pou ede tout Nouyòkè yo gen aksè nan lojman sekiritè, estab ak 
abòdab".  
  
Prezidan ak Direktè Egzekitif Jeneral Kòporasyon Devlopman Ekonomik Vil New 
York la, Andrew Kimball, te deklare, "Lojman sekiritè, bon kalite ak abòdab ede katye 
yo pwospere. Raven Hall pral founi lojman endispansab pou moun ki gen diferan kalite 
revni, ansanm ak inite pou fanmi ki nan sitiyasyon sanzabri. Lè Nouyòkè yo gen yon 
kote sekiritè pou yo viv, yo kapab jwenn aksè ak sèvis yo bezwen yo. Yo kapab 
konsantre sou travay, edikasyon ak sante yo. NYCEDC remèsye tout antite ki enplike 
nan pwojè sa, ki sipòte efò kontinyèl Vil la pou ranfòse ak revitalize Coney Island".  
  
Dave Gallo, Prezidan Georgica Green Ventures, te deklare, "Ekip GGV a onore pou 
li bay lojman abòdab endispansab sa ak lojman pou sivivan vyolans domestik yo nan 
Coney Island istorik la! Nou rekonesan anvè patnè devwe nou yo ak patenarya 
piblik/prive a ki te ede nou fè vizyon sa tounen yon reyalite".  
  
Nicole Branca, Direktè Egzekitif New Destiny Housing, te deklare, "Nou kontan 
anpil pou nou isit la avèk Georgica Green, patnè ak kòlèg nou yo, pou selebre ouvèti 
Raven Hall. Bay lojman abòdab, pèmanan ki gen sèvis adapte ak twomatis se sèl 
repons ki pi efikas pou mete fen nan sitiyasyon sanzabri vyolans domestik lakòz. Raven 
Hall founi plis pase apatman. Avèk yon salon, espas reyinyon, sal jwèt pou timoun ak 



biwo jesyon ka, li ofri espas pou gerizon ak pou sivivan nou yo ak pou timoun yo 
konstwi yon nouvo kominote".  
  
Senatè Eta, Diane Savino, te deklare, "Mwen vle remèsye pati konsène yo ki enplike 
nan pwojè sa. Kalite envestisman piblik sa se kle pou kapab devlope inite nan pri 
abòdab ak ofri nouvo espas komèsyal pou yon kominote ki merite chans li pou reyisi. 
Anons sa pwouve tou ke gouvènman an nan tout nivo yo kapab fè avanse bagay yo 
pou popilasyon nou reprezante a".  
  
Manm Asanble Mathylde Frontus, te deklare, "Apre anpil antisipasyon, mwen kontan 
anpil pou m akeyi Raven Hall nan Coney Island! Mwen ofri felisitasyon ki pi sensè 
mwen bay tout moun ki enpilke nan rann pwojè mèveye sa tounen yon reyalite ak pote 
lojman endispansab nan kominote nou an. Pandan fanmi nan vil ak eta nou an twouve 
yo nan sitiyasyon difisil avèk lwaye ak kou lavi ki pa sispann monte, yon pwojè nan 
anplè sa, ki pote 216 inite lojman abòdab nan katye nou an, se yon bagay eksitan ak 
yon soulajman ki byenvini. Bilding sa pral yon gwo resous nan kominote nou an ak yon 
gwo adisyon nan Surf Avenue".  
  
Prezidan Minisipalite Brooklyn lan, Antonio Reynoso, te deklare, "Pandan karyè 
mwen, mwen te yon gwo defansè lojman abòdab. Kidonk inogirasyon nenpòt nouvo 
estrikti lojman abòdab se rezon pou selebre. Devlopman sa se yon egzanp prensipal sa 
ki kapab fèt lè gouvènman minisipal la, mete avèk gouvènman eta a ak sektè prive a, 
travay ansanm pou atenn yon objektif komen. Anplis de sa, Raven Hall pral bay sèvis 
sipò sou plas pou fanmi ki nan sitiyasyon sanzabri yo, sa k ap pèmèt Nouyòkè sa yo 
konstwi yon fondasyon ki pi solid pou rive gen plis estabilite. Zouti sa yo ansanm gen 
yon gwo enpak sou lavi. Mwen remèsye Biwo Renouvèlman Kay ak Kominote Eta New 
York la pou travay enpòtan sa".  
  
Manm Konsèy Minisipal, Ari Kagan, te deklare, "Mwen kontan patisipe nan gran 
ouvèti Raven Hall, yon nouvo devlopman lojman abòdab nan Coney Island. Pwojè sa te 
kreye 216 lojman abòdab ak espas komèsyal nan Coney Island. Li enpòtan tou pou 
mansyone ke devlopman sa gen ladan 77 apatman avèk sèvis sipò sou plas pou fanmi 
ki nan sitiyasyon sanzabri yo. Pandan moman gwo nesesite, pwojè sa pral bay anpil 
fanmi ak moun yon chans pou gen yon lojman desan ak yon avni meyè. Mwen apresye 
anpil travay di konjwen anpil ajans gouvènman an ak konpayi prive yo pou fè pwojè 
reyisi sa tounen yon reyalite pou kominote nou an".  

